



Cанхүүгийн зохицуулах хорооны 
2021 оны .. дугаар сарын ..-ны өдрийн 
... дүгээр тогтоолын хавсралт 

БАНК БУС САНХҮҮГИЙН ЗЭЭЛИЙН ҮЙЛ АЖИЛЛАГААНЫ ЖУРАМ 
НЭГ. НИЙТЛЭГ ҮНДЭСЛЭЛ
1.1 Энэхүү журмын зорилго нь Санхүүгийн зохицуулах хороо /цаашид “Хороо” гэх/-ноос банк бус санхүүгийн зээлийн үйл ажиллагаа эрхлэх тусгай зөвшөөрөлтэй банк бус санхүүгийн байгууллагын /цаашид “ББСБ” гэх/ зээлийн үйл ажиллагаанд баримтлах зарчим, тавигдах нөхцөл, шаардлагыг тодорхойлох, дэвшилтэт технологи ашиглан цахимаар зээлийн үйлчилгээ үзүүлэхтэй холбогдуулан түүнийг бүртгэх, бүртгэхээс татгалзах, хасах, тэдгээрийн үйл ажиллагаанд хяналт тавихтай холбогдсон харилцааг зохицуулахад оршино.
1.2 ББСБ нь зээлийн үйл ажиллагаа эрхлэхдээ Банк бус санхүүгийн үйл ажиллагааны тухай хууль, Банк, эрх бүхий хуулийн этгээдийн мөнгөн хадгаламж, мөнгөн хөрөнгийн шилжүүлэг, зээлийн үйл ажиллагааны тухай хууль, Мөнгө угаах болон терроризмыг санхүүжүүлэхтэй тэмцэх тухай хууль, холбогдох бусад хууль, тэдгээртэй нийцүүлэн тогтоосон хууль тогтоомжийн бусад актыг дагаж мөрдөнө.
1.3 Банк бус санхүүгийн зээлийн үйл ажиллагаа эрхлэх тусгай зөвшөөрөлтэй ББСБ нь зээлийн үйл ажиллагаа эрхлэхдээ дэвшилтэт технологийн шийдэл ашиглан цахим /цаашид “финтек” гэх/-аар эрхэлж болох бөгөөд энэ тохиолдолд Хороонд бүртгүүлнэ. 
ХОЁР. ЗЭЭЛИЙН ҮЙЛ АЖИЛЛАГААНД БАРИМТЛАХ ЗАРЧИМ

2.1  ББСБ нь банк бус санхүүгийн зээлийн үйл ажиллагаа эрхлэхдээ дараах зарчмыг баримтална. Үүнд:
2.1.1 зээлийн бүтээгдэхүүн, зориулалт, хүүгийн хэмжээ, хугацаа болон бусад нөхцөлийг нийтэд ил тод, мэдээлдэг байх; 
2.1.2 Хорооноос тогтоосон зээлийн өр орлогын харьцаа, эргэн төлөгдөх чадварыг харгалзан үздэг байх;
2.1.3 санхүүгийн гадаад эх үүсвэртэй этгээд валютаар зээл хүссэн тохиолдолд зээлдэгчид ханшийн эрсдэлийн талаар зөвлөмж мэдээллээр хангадаг байх;
2.1.4 зээлдэгчийг өрийн дарамтад оруулахгүй байх;
2.1.5 зээлдэгчид зээлийн гэрээний нөхцөл, талуудын хүлээх үүргийг ойлгомжтой байдлаар танилцуулдаг байх;
2.1.6 мэргэжлийн ёс зүйтэй байх, харилцагчийн мэдээллийн аюулгүй байдлыг хангаж ажиллах;
2.1.7 мөнгө угаах болон терроризмыг санхүүжүүлэхээс урьдчилан сэргийлж, харилцагчийг таньж мэдэх, эцсийн өмчлөгчийг тодорхойлдог байх.
ГУРАВ. ЗЭЭЛИЙН ҮЙЛ АЖИЛЛАГААНД  ТАВИГДАХ ШААРДЛАГА

3.1 ББСБ нь зээлийн үйл ажиллагааг Монгол улсын хууль тогтоомжийн дагуу эрх зүйн байдал нь тодорхойлогдсон этгээд болон иргэн, хуулийн этгээдэд үзүүлнэ.
3.2 Зээлийн хүү тогтоох, барьцаа хөрөнгийг үнэлэхдээ эрх бүхий байгууллагаас баталсан журам, заавар, аргачлалыг дагаж мөрдөнө.
3.3 ББСБ нь өөрийн үйл ажиллагааны онцлог, цар хүрээ, эрсдэлийн түвшинтэй уялдуулсан зээлийн үйл ажиллагааны журамтай байна. Тус журамд дараах зүйлсийг зайлшгүй тусгана:
3.3.1 үйл ажиллагааны ерөнхий нөхцөл;
3.3.2 оролцогч талуудын эрх үүрэг; 
3.3.3 зээлийн бодлого;
3.3.4 зээлдэгчид тавих шаардлага, зээлийн судалгаа;
3.3.5 зээл олгох шийдвэр, зарчим, үйл явц;
3.3.6 зээлийн гэрээ, зээлийн хувийн хэрэг бүрдүүлэлт; 
3.3.7 зээлийн хяналт, тайлагнал;
3.3.8 бусад шаардлагатай зохицуулалт.
3.4 ББСБ нь зээлдэгчтэй зээлийн гэрээг бичгээр эсхүл цахимаар байгуулж болно. Талууд харилцан тохиролцсоны үндсэн дээр зээлийн гэрээнд нэмэлт өөрчлөлт оруулснаар хүчин төгөлдөрт тооцно.
3.5 ББСБ нь зээлийг гэрээний үндсэн дээр тодорхой зориулалт, хугацаа, эргэн төлөгдөх нөхцөлтэйгөөр хүүтэй болон хүүгүй олгож болно. Зээлийн гэрээгээр зээлийг хүүтэй олгох тохиолдолд зээлийн хүүг ашигласан хугацаагаар тооцно.
3.6 Зээлийн шимтгэл нь нэг удаагийн шинжтэй байх бөгөөд зээлийн хүүг шимтгэлд нэгтгэн тооцохгүй
3.7 ББСБ нь зээл олгохдоо дотоод журмын дагуу зээлийн судалгаа шинжилгээг хийж, зээлийн гэрээний дагуу зээл болон хүүгийн төлбөрөө төлж барагдуулах боломжтой гэж үзсэн харилцагчид зээл олгоно. Зээлийн судалгаанд дараах хүчин зүйлсийг зайлшгүй харгалзан үзнэ. Үүнд:
3.7.1 санхүүгийн эх үүсвэрүүд;
3.7.2 гэрээгээр хүлээсэн зээл, төлбөрүүд; 
3.7.3 өр, орлогын харьцаа болон зээлийн түүх; 
3.7.4 зардал, зээл эргэн төлөх чадвар; 
3.7.5 бизнесийн үйл ажиллагаа; 
3.7.6 зээлийн мэдээллийн сан /цаашид “ЗМС” гэх/, шаардлагатай тохиолдолд улсын бүртгэлийн мэдээллийн сан, татварын мэдээллийн сан, шүүхийн шийдвэрийн сан болон бусад мэдээллийн сангуудаас баталгаажуулах. 
3.8 ББСБ нь Монголбанкны Зээлийн мэдээллийн сан /цаашид “ЗМС” гэх/-тай гэрээ байгуулж, зээлийн мэдээлэлд өөрчлөлт орсон тохиолдолд тухай бүр үнэн зөв нийлүүлнэ. Зээлдэгчийн зээлийн гэрээний харилцаа дуусгавар болсон тохиолдолд тус мэдээллийг ЗМС-нд 3 хоногийн дотор зайлшгүй нийлүүлсэн байна.
3.9 ББСБ нь ЗМС-нд зээлийн мэдээллийг 24/7 горимоор нийлүүлнэ.
3.10  ББСБ нь хөдлөх эд хөрөнгө болон эдийн бус хөрөнгийн барьцаат зээлийн хувьд барьцааны мэдэгдлийн бүртгэл, нэмэлт өөрчлөлтийг цахим мэдээллийн санд тухай бүр бүртгүүлснээр баталгаажна.
3.11  ББСБ нь зээлийн эх үүсвэр татах, үйл ажиллагааны зардал, бусад зардлыг харгалзан үзэж зээлдэгчид боломжит хамгийн бага хүү, шимтгэл, хураамжийг санал болгох бөгөөд зээлийн бүтээгдэхүүн, зориулалт, хүүгийн хэмжээ, хугацаа болон бусад нөхцөлийг нийтэд мэдээлэхдээ өөрийн цахим хуудас болон мэргэжлийн Холбооны цахим хуудсаар дамжуулан олон нийтэд мэдээлнэ.

ДӨРӨВ. ФИНТЕК ЗЭЭЛИЙН ҮЙЛ АЖИЛЛАГААНД ТАВИГДАХ ШААРДЛАГА

4.1 ББСБ нь финтек зээл гаргахдаа дараах шаардлагыг хангасан байна.Үүнд:
4.1.1 нууцлал, аюулгүй байдлын систем болон нөөц програм хангамж ашигладаг 	байх;
4.1.2 tier2 стандартын дата төвтэй эсвэл энэ стандартыг хангасан дата төвд системийг байршуулсан байх;
4.1.3 мэдээлэл, технологийн чиглэлээр мэргэшсэн 2-с доошгүй үндсэн ажилтантай байх;
4.1.4 финтек зээлийн бүтээгдэхүүнийг зах зээлд гаргахаас өмнө аюулгүй байдлын туршилтыг /penetration test/ хийсэн байх ба бүтээгдэхүүнийг шинэчлэх бүрт туршилтыг хийдэг байх.
4.2 ББСБ нь финтек зээлийн бүтээгдэхүүн гаргах тохиолдолд програм хангамж, хөгжүүлэлтийг гуравдагч этгээдээр буюу аутсорсингийн үйлчилгээгээр авч болно. Энэ тохиолдолд аутсорсингийн үйлчилгээ үзүүлэгч нь энэ журмын 4.1-т заасан шаардлагыг хангасан байна.
4.3 Финтек зээлийн үйлчилгээ нь энэ журмын 4.1-т заасан шаардлагыг хангасан эсэх талаарх дүгнэлтийг мэргэжлийн Холбооны дэргэдэх финтекийн хорооноос гаргуулна.
4.4 ББСБ нь аутсорсингийн үйлчилгээ үзүүлэх компанитай байгуулах гэрээнд үйлчилгээтэй холбоотой гарах аливаа эрсдэлийг хэрхэн хариуцах талаар тодорхой тусгана.
4.5 Финтек зээл олгохдоо харилцагчийг таньж мэдэх үйл ажиллагаанд хувь хүний биеийн давхцахгүй өгөгдөл болох “биометрик мэдээлэл” ашиглаж болно.
ТАВ. ФИНТЕК ЗЭЭЛИЙН ҮЙЛ АЖИЛЛАГААГ БҮРТГЭХ, БҮРТГЭХЭЭС ТАТГАЛЗАХ, ХАСАХ

5.1 ББСБ финтек зээлийн бүтээгдэхүүн гаргах тохиолдолд дор дурдсан баримт бичгийг бүрдүүлж, Хороонд ирүүлнэ:
5.1.1 хүсэлт гаргасан албан бичиг;
5.1.2 Холбооноос гаргасан дүгнэлт;
5.1.3 зээлдэгчид санал болгох үйлчилгээний нөхцөл, гэрээ;
5.2 ББСБ нь энэ журмын 5.1-д заасан баримт бичгийг бүрэн бүрдүүлж ирүүлсэн тохиолдолд Хороо хүсэлт, холбогдох баримт бичгийг 30 хоногийн дотор хянаж, бүртгэнэ.
5.3 [bookmark: _GoBack]Энэхүү журмын 5.1-д заасан нөхцөл, шаардлагыг хангаагүй тохиолдолд Хороо бүртгэхээс татгалзаж энэ тухай бичгээр мэдэгдэнэ.
5.4 ББСБ нь зээлдэгчийн нууцад хамаарах мэдээллийг задруулсан, хууль бусаар ашигласан нь тогтоогдсон бол  холбогдох хуулийн хариуцлага хүлээх бөгөөд Хороо бүртгэлээс хасч, энэ тухай албан бичгээр мэдэгдэнэ.
ЗУРГАА. ЗЭЭЛИЙН ҮЙЛ АЖИЛЛАГААНД ХОРИГЛОХ ЗҮЙЛ

6.1 ББСБ-ын зээлийн үйл ажиллагаанд дараах зүйлийг хориглоно.
6.1.1 зээл төлүүлэх зорилгоор зээлдэгчид аливаа хэлбэрээр хууль бус дарамт шахалт үзүүлэх;
6.1.2 зээлдэгчээр зээлийн хүүг урьдчилан төлүүлэх;
6.1.3 зээлдэгчээс гэрээнд тусгаагүй шимтгэл, хураамж төлөхийг шаардах;
6.1.4 нэг төрлийн үйлчилгээнд шимтгэл, хураамжийг давхардуулан авах;
6.1.5 зээлдэгчээс зээлийн үйл ажиллагаатай холбоотойгоос бусад баримт бичиг, мэдээлэл шаардах;
6.1.6 зээлдэгчийг хуурамч мэдээллээр хангах, төөрөгдүүлэх;
6.1.7 ззэлдэгч гадаад валютаар зээл авах хүсэлт гаргаагүй байхад гадаад валютын зээл олгох
6.1.8 зээлдэгчийн өр, орлогын харьцаа хангагдаагүй, өрийн дарамтад орох эрсдэлтэйг мэдсээр байж зээл олгох; 
6.1.9 барьцаат зээлийн гэрээний барьцаа хөрөнгийг санаатай  болон санаандгүй байдлаар барьцаа хөрөнгөөс чөлөөлөхгүй байх;
6.1.10 зээлдэгчийн мэдээллийг хууль бусаар ашиглах, бусдад дамжуулах, хуульд зааснаас бусад тохиолдолд задруулах.
6.2 ББСБ нь харилцагчийг таньж мэдэх үйл ажиллагааны үед тухайн этгээд нь МУТС-тэй холбоотой мэдээллийг гарган өгөхөөс татгалзсан тохиолдолд зээлийн үйлчилгээ үзүүлэхээс татгалзана. 
6.3 ББСБ нь зээлийн үйл ажиллагаатай холбоотой үйлчилгээний шимтгэл хураамжийг үндэслэлгүйгээр өндөр тогтоосон тохиолдолд Хорооноос бууруулах саналыг тавих, ББСБ нь тус саналын дагуу ажлын 5 хоногт үйлчилгээний шимтгэл хураамжийг дахин тогтоож ирүүлэх, ирүүлээгүй тохиолдолд Хороо үйлчилгээний шимтгэл хураамжийг тогтоосон шийдвэрийг хүчингүй болгоно.
ДОЛОО. ХЯНАЛТ ХАРИУЦЛАГА

7.1 ББСБ нь зээлийн үйл ажиллагаа эрхлэхтэй холбоотойгоор үүссэн аливаа үр дагавар, эрсдэлийг өөрөө хариуцна.
7.2 Энэхүү журмыг зөрчсөн этгээдэд холбогдох хууль тогтоомжид заасны дагуу хариуцлага хүлээлгэнэ.



	
	
	



